ՆԱԽԱԳԻԾ
Արձանագրային
ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ ԶԱՐԳԱՑՄԱՆ ՀԱՅԵՑԱԿԱՐԳԻՆ                               ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ
1. Հավանություն տալ սպորտային զբոսաշրջության զարգացման հայեցակարգին՝ համաձայն հավելվածի։
2. Հայաստանի Հանրապետության սպորտի և երիտասարդության հարցերի նախարարին՝ վեցամսյա ժամկետում մշակել և Հայաստանի Հանրապետության կառավարու​թյան աշխատակազմ ներկայացնել սույն հայեցակարգից բխող Հայաստանի Հանրապետությունում սպորտային զբոսաշրջության միջոցառումների իրականացման 2019-2022 թվականների ծրագիրը: 
Հավելված 

Հայաստանի Հանրապետության կառավարության 

2017  թվականի  -------------------------   -----  -ի նիստի
№  ---------  արձանագրային որոշման
ՀԱՅԵՑԱԿԱՐԳ
ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ  ԶԱՐԳԱՑՄԱՆ 
I. ՄՇԱԿՈՂ ՄԱՐՄԻՆԸ
1. Սպորտային զբոսաշրջության զարգացման հայեցակարգը (այսուհետ՝ Հայեցակարգ) մշակվել է Հայաստանի Հանրապետության սպորտի և երիտասարդության հարցերի նախարարության կողմից՝ հիմք ընդունելով Հայաստանի Հանրապետության կառավարության 2016 թվականի հունվարի 12-ի № 122-Ն որոշման № 2 հավելվածի 116‑րդ (նախկին 85-րդ) կետի պահանջները: 
II. ԱՄՓՈՓ ՀԱՄԱՌՈՏԱԳԻՐ

2.   Հայեցակարգում շարադրվում են Հայաստանի Հանրապետությունում սպորտային զբոսաշրջության համակարգի ստեղծման, կատարելագործման ու զարգացման հիմնական ուղղությունները, առաջնահերթություններն ու հիմնախնդիրները։
3. Հայեցակարգի շրջանակներում կարող է ծագել սպորտային զբոսաշրջության զարգացմանն ուղղված մի շարք ծրագրային փաստաթղթերի ընդունման անհրաժեշտություն:

III. ՀԱՅԵՑԱԿԱՐԳԻ ԳՈՐԾՈՂՈՒԹՅԱՆ ԺԱՄԿԵՏԸ
4. 2018-ից մինչև 2022 թվականներն ընկած ժամանակահատված:
IV. ՆԵՐԱԾՈՒԹՅՈՒՆ

5. Սպորտային զբոսաշրջությունը սպորտային և զբոսաշրջային արդյունաբերությունների միջև փոխգործակցությունն է և փոխադարձ շահերը առավելագույնի հասցնելու ձգտումը։ Սպորտը և առողջ ապրելակերպը կարևոր դերակատարություն ունեն բնակչության բոլոր տարիքային խմբերի համար: Առօրյա կյանքը ներկայիս ժամանակներում անբավարար ֆիզիկական ակտիվության է մղում մարդկանց, ինչն էլ իր հերթին հանգեցնում է առողջության համար վտանգավոր հետևանքների: Սպորտային զբոսաշրջության համաշխարհային զարգացումն ու ընդլայնումը դարձել են տնտեսության կարևոր մաս և երկրի համախառն ներքին արտադրանքին (այսուհետ՝ ՀՆԱ) նպաստող գործոն։ 

6. Սպորտային զբոսաշրջությունը ինքնուրույն և սոցիալական կողմնորոշվածություն ունեցող բնագավառ է, սպորտի տեսակ, ապրելակերպ հասարակության զգայուն հատվածի համար, արդյունավետ միջոց անհատի հոգևոր և ֆիզիկական զարգացման համար, բնության հանդեպ խնամքով վերաբերվելու, դաստիարակության, ազգերի և ազգությունների միջև փոխըմբռնման և փոխադարձ հարգանքի ու «ազգային դիվանագիտության» ձև՝ հիմնված կյանքին, պատմությանը, մշակույթին, ազգային սովորույթներին իրական ծանոթության վրա, առավել մասսայական հանգստի ձև, որը բնութագրվում է ժողովրդական արվեստի յուրահատկությամբ։

7. Ֆիզիկական ակտիվությունը ֆիզիկական և հոգեկան առողջության հզոր միջոց է: Ֆիզիկական պատրաստվածությունը ոչ միայն սպորտի և ֆիզիկական դաստիարակության, առողջության և առողջապահության կարևորագույն բաղկացուցիչ մասն է, այլև համարվում է պետության սոցիալական քաղաքականության կարևորագույն ուղղություններից մեկը: 

8. Ակտիվ ապրելակերպը նպաստում է ոչ միայն ֆիզիկական և հոգեկան առողջության բարելավմանը, այլև հասարակության սոցիալական համախմբվածությանն ու բարեկեցությանը: Ֆիզիկական ակտիվության համար հնարավորությունները չեն սահմանափակվում սպորտի և ակտիվ հանգստի կազմակերպված ձևերով: Դրանք գոյություն ունեն ամենուր, որտեղ մարդիկ ապրում և աշխատում են:

9. Սոցիալական, տնտեսական, բնապահպանական և քաղաքական հավանական (պոտենցիալ) շահույթը առավելագույնի հասցնելը պահանջում է ազգային ռազմավարության նորարարական և ստեղծարար մոտեցում ու իրականացում։

10. Հայաստանի Հանրապետության բնակչության առողջությունը մեր պետության համար ռազմավարական նշանակություն ունի։ Ֆիզիկական թերակտիվության պատճառով պետությանն ու հասարակությանը սպառնացող վտանգների որոշումը, գնահատումը, դրանց կանխարգելումն ու չեզոքացումը մեր պետության առաջնային խնդիրներից են։

11.  Սպորտային զբոսաշրջությունը մի համակարգ է, որը ներառում է տեղական ինքնակառավարման մարմինների, համայնքների վարչական կառույցների և համայնքային մարզական հաստատությունների աշխատանքը, համադրում է բնակության վայրում և´ զբոսաշրջության, և´ բազային մարզական հմտությունների (ֆիզիկական ակտիվության) կիրառումն ու նորերի ձեռքբերումը:
12. Սպորտային զբոսաշրջության hայեցակարգի հիմնական էությունը սպորտային զբոսաշրջությունը Հայաստանում զարգացնելու հնարավոր ուղղություններ գտնելն ու դրանք կյանքի կոչելն է։ 

13. Հաշվի առնելով, որ այսօր երկրում գերխնդիր է երեխաների և երիտասարդների ֆիզիկական և հոգևոր առողջությունը, ինչպես նաև ուշադրություն դարձնելով այն բանին, որ բնակչության մեծ մասը չի կարող ստրեսը հաղթահարելով իր մեջ ուժ գտնել բնականոն կյանքով ապրելու համար, պետությունը և հասարակական կառույցները պետք է իրենց առջև խնդիր դնեն կիրառելու սպորտային զբոսաշրջությունը` որպես առավել ժամանակակից տեխնոլոգիա՝ մարդու առողջական, հոգևոր, ֆիզիկական, ինչպես նաև ճանաչողական և ինքապաշտպանական որակների զարգացման համար։ 

14. Հանրապետությունում սպորտային զբոսաշրջության զարգացման քաղաքականությունը պետք է իրականացվի  Հայաստանի Հանրապետության սպորտի և երիտասարդության հարցերի նախարարության (այսուհետ՝ Նախարարություն), Հայաստանի Հանրապետության տարածքային կառավարման և զարգացման նախարարության, Հայաստանի Հանրապետության կրթության և գիտության նախարարության, Հայաստանի Հանրապետության արտակարգ իրավիճակների նախարարության, Հայաստանի Հանրապետության առողջապահության նախարարության, Հայաստանի Հանրապետության սփյուռքի նախարարության,  Հայաստանի Հանրապետության տնտեսական զարգացման և ներդրումների նախարարության զբոսաշրջության պետական կոմիտեի, Հայաստանի Հանրապետության մարզպետարանների, տեղական ինքնակառավարման մարմինների հետ (համաձայնությամբ) սերտ համագործակցությամբ։

15. Սպորտային զբոսաշրջության բնագավառի զարգացման քաղաքականության հիմնական նպատակներն են ֆիզիկապես ամուր և առողջ սերնդի դաստիարակության, սպորտով զբաղվող մարդկանց քանակի էական աճի, առողջ կենսակերպի արմատավորման և բարձր կենսամակարդակի ապահովումը, միջազգային մրցաշարերի անցկացման միջոցով ուշադրության հրավիրումը Հայաստանի տեսարժան վայրերի վրա:  Այդ նպատակների կենսագործման համար Նախարարությունը նախատեսում է մի շարք միջոցառումներ, որոնք կարտացոլվեն հայեցա​կարգից բխող խնդիրների իրականացման 2018-2022 թվականների Հայաստանի Հանրապոտթյան սպորտային զբոսաշրջության միջոցառումների ծրագրում, և որոնց իրականացման միջոցով ակնկալվում է բնագավառի շոշափելի առաջընթաց: 
V. ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ ՆԱԽԱՊԱՏՄՈՒԹՅՈՒՆԸ
16. Սպորտը միշտ հասարակության կարևոր բաղադրիչ է եղել, բայց սպորտային զբոսաշրջությունը ողջ աշխարհի համար պահանջարկ դառնալուց հետո վերածվեց նաև տնտեսության կարևոր մասի: Հետևաբար մարզական միջոցառումների ծախսերը, շահույթը և դրանք իրականացնող համայնքների վրա տնտեսական ազդեցությունը գնահատելու համար ողջ աշխարհում ստեղծվում են քաղաքականություն մշակող անձանց հատուկ խմբեր և նրանց աջակցող պաշտոնյաներ: Բազմաթիվ երկրների արդեն իսկ ապացուցված տնտեսական շահույթի և ազդեցության վրա հիմնվելով՝ ողջ աշխարհում կառավարությունները սկսել են հնարավորին չափով աջակցել և ներդրումներ կատարել իրենց երկրներում մարզական միջոցառումների զարգացման գործում: 

17. Սպորտային զբոսաշրջությունը կազմում է համաշխարհային զբոսաշրջության            5-10 %-ը՝ մոտավորապես 25-50 միլիարդ դոլար հաշվարկված գումարով (DEAT & SA Tourism 2005): Որոշ երկրներում սպորտը կարող է կազմել ընդհանուր առմամբ ողջ զբոսաշրջության 25 %-ը: Անքակտելիորեն կապ ունենալով մյուս ենթակառուցվածքների հետ և ուղղակիորեն նպաստելով ՀՆԱ-ի աճին՝ զբոսաշրջությունը ցանկացած երկրի տնտեսության մեջ էական դեր ունեցող արդյունաբերական ոլորտ է: Ըստ զբոսաշրջության համաշխարհային կազմակերպության հրապարակած տվյալների՝ 2016 թվականին զբոսաշրջությունը արդեն իսկ կազմում էր համաշխարհային ՀՆԱ-ի 5 %-ը: Բազմաթիվ երկրների տնտեսություններ գնալով ավելի ու ավելի շատ են հենվում սպորտային զբոսաշրջիկների այցելությունների վրա: 
18. Սպորտի և զբոսաշրջության փոխկապակցվածությունը ապացուցվում է նաև նրանով, որ ներքին զբոսաշրջության շուրջ 25 %-ը պարունակում է նախապես ծրագրված սպորտային բաղադրիչ:

19. Ըստ փորձագետների՝ մարզական խոշոր միջոցառումների նույնիսկ ավարտից հետո ավելանում է զբոսաշրջիկների այցելությունների քանակը տվյալ երկիր: Կանադայում, օրինակ, այցելուների 40 %-ը 1988 թվականի օլիմպիական խաղերի մայրաքաղաք Կալգարիում չէր եղել, իսկ 27 %-ը նույնիսկ այդ քաղաքի մասին երբեք չէր լսել: Այցելուներին առաջին անգամ գրավելու այս տարբերակը վստահորեն հանգեցնում է նաև հետագա այցելությունների որոշակի քանակի պահպանման: 

20. Լավագույն և սիրված մարզիկի հանրաճանաչությունը իր ազդեցությունն է ունենում երկրի սպորտային ճանաչողության վրա՝ զարկ տալով մարզական կյանքի զարգացմանը: 
21. Ըստ անցկացված մի հետազոտության՝ գոլֆի 2006 թվականի համաշխարհային առաջնությանը գոլֆի համաշխարհային աստղ Թայգեր Վուդսի ներկայության շնորհիվ Բրիտանիայում և Իռլանդիայում միջոցառումից ստացված շահույթը երեք շաբաթում ավելացել է շուրջ 170 միլիոն եվրոյով, քանի որ նրա ներկայությունը գրավել է հազարավոր երկրպագուների, ինչպես նաև ավելացրել է զանգվածային լրատվամիջոցների (այսուհետ՝ ԶԼՄ) ներկայությունը 25 %-ով և ոգեշնչել մարդկանց փորձել գոլֆ խաղալ սովորել ու միանալ ակումբներին։

22. Սպորտային զբոսաշրջության  և սպորտային բիզնեսի  գրավչության  գաղտնիքն այն է, որ այն չունի լեզվական և մշակութային խոչընդոտներ, ներառում է ցանկացած մարզաձև, ցանկացած տարիքային և աշխարհագրական խումբ և միաժամանակ ներառում է և՛ նրանց, ովքեր ճանապարհորդում են որպես մարզիկներ, և՛ նրանց, ովքեր մեկնում են իրենց նախընտրած խաղերը դիտելու: Այնուամենայնիվ, սպորտային զբոսաշրջության, սոցիալական, մշակութային, բնապահպանական ու տնտեսական միջավայրի միջև կապը մշտապես փոխվում է և վերոնշյալ ոլորտների զարգացածության աստիճանը կարող է ուղղակիորեն ազդել սպորտային զբոսաշրջության առաջընթացի վրա:

23. Սպորտային զբոսաշրջիկները, որպես կանոն, ոգևորվող են, շատ ծախսող և սիրում են մարզական նորարարություններ: Միջոցառումը հյուրընկալող վայրի ուղղակի շահույթը տեղում ծախսված դրամական միջոցներն են, անուղղակի շահույթ կարող է դառնալ տուրիստական այցելությունների աճող և տարիներ շարունակ պահպանվող քանակը:

24. Սպորտային զբոսաշրջությունը միջոց է միանգամից մի քանի բանի հասնելու համար, ինչպես, օրինակ, գումար աշխատել, ստեղծել հազարավոր նոր աշխատատեղեր և նույնիսկ օգնել փոխելու մշակութային ընկալումները, ինչպես, օրինակ, Միջին Արևելքում, Հարավային Աֆրիկայում կամ վերջերս Գերմանիայի Դաշնային Հանրապետությունում, երբ 2006 թվականին ՖԻՖԱ-ի աշխարհի առաջնության ժամանակ ստեղծվեց «գերմանական նոր ինքնություն» հասկացությունը:

25. Սպորտային զբոսաշրջությունը բազմամիլիարդ դոլարանոց բիզնես է և մերօրյա ամենագրավիչ սպասարկման ծառայություններից մեկը: Սպորտային զբոսաշրջության  զարգացմանը նպաստեց զանգվածային մարզական միջոցառումներում համաշխարհային հետաքրքրվածությունը և արբանյակային հեռուստատեսության միջոցով դրանց հետևելու հնարավորությունը: Օրինակ, 2006 թվականի ֆուտբոլի աշխարհի խաղերը մնում են մինչ օրս հեռուստատեսությամբ ամենաշատ դիտվածը՝ մոտավորապես 26.29 միլիարդ հանդիսատես դիտել է ողջ առաջնությունը: Եզրափակիչը դիտել է մոտ 715.1 միլիոն մարդ: Ավելի շատ զվարճությունների, շոշափելի եկամտի և մատչելի ճանապարհածախսի շնորհիվ սպորտը արդեն պարզապես լրացուցիչ հանգամանք չէ զբոսաշրջիկների համար, այլ հաճախ նաև ճանապարհորդելու առաջնային և հիմնական պատճառ:

26. Սպորտային զբոսաշրջության էությունը

1) Սպորտային զբոսաշրջությունը ընդարձակ հասկացություն է։ Փորձենք այն դիտարկել Հայաստանի Հանրապետության սպորտային միջավայրի և կառավարության առաջնայնությունների համատեքստում։ Միաժամանակ, հաշվի առնենք նաև, թե ինչպես են մյուս երկրները մեկնաբանում «սպորտային զբոսաշրջություն» հասկացությունը։

2) Սպորտային զբոսաշրջությունը համարվում է ինքնուրույն ոլորտ, որը վերջին տարիներին մեծ ուշադրության է արժանացել քաղաքական որոշումներ կայացնողների կողմից։ Դրա զարգացմանը խթանեցին այնպիսի գործոններ, ինչպիսիք են տեխնոլոգիական առաջընթացը, փոփոխվող սոցիալական վերաբերմունքն ու հանգամանքները և աճող տարածաշրջանային հասանելիությունը՝ կապված համեմատաբար մատչելի թռիչքների ներմուծման հետ։

3) Ըստ Զբոսաշրջության համաշխարհային կազմակերպության սահմանման՝ սպորտային զբոսաշրջությունը անձի՝ իր մշտական բնակավայրից դուրս ճանապարհորդելն է՝ որպես հիմնական նպատակ ունենալով բարձր կատարողական մարզաձևի կամ ժամանցային մարզաձևին մասնակցությունը։ Զբոսաշրջության այս ձևը հարաբերականորեն բաժանվում է երեք հիմնական խմբերի՝
ա) Իրադարձային զբոսաշրջություն, որն ընդգրկում է այն զբոսաշրջիկներին, որոնք ճանապարհորդում են որևէ հստակ մարզական միջոցառման մասնակցելու նպատակով։

բ) Նոստալգիկ զբոսաշրջություն, որը ներառում է սպորտը սիրող այն զբոսաշրջիկներին, որոնք ճանապարհորդում են սպորտի հետ կապված անուղղակի նպատակներով։ Որպես օրինակ կարող ենք բերել սպորտային գիտական ծրագրով ճանապարհորդելը կամ սպորտային թանգարաններ ու մարզադաշտեր այցելությունները, հայտնի մարզիկների հետ հանդիպումները։

գ) Ժամանցային սպորտային զբոսաշրջություն, որը ներառում է այն զբոսաշրջիկներին, որոնք ճանապարհորդում են մասնակցելու ժամանցային մարզական միջոցառումների, ինչպիսիք են, օրինակ, գոլֆը կամ լեռնամագլցումը։

4)
Սպորտային զբոսաշրջությունը նաև մի մարզաձև է, որի հիմքում ընկած են մրցումները տարբեր երթուղիներում՝ ընդգրկելով բնական միջավայրի տարբեր կարգի արգելքների հաղթահարումը (լեռնանցքներ, բարձունքներ, սահանքներ, գետահովիտներ, քարանձավներ և ալն), ինչպես նաև մրցումներ բնական միջավայրում և արհեստական ռելիեֆի պամաններում տեղակայված մրցատարածություններում:  
5)  Որպես զբոսաշրջության տեսակ՝ սպորտային զբոսաշրջությունը միավորված է հասարակական կազմակերպություններում՝ սպորտային զբոսաշրջության ֆեդերացիաներում, ասոցիացիաներում, միություններում, ակումբներում և բաժանմունքներում։  «Սպորտային զբոսաշրջություն» մարզաձևը  ներառված է սպորտի մրցաձևերի համաշխար​հային ցանկում: 

6) 
Տարբերվում են սպորտային  զբոսաշրջության  հետևյալ ձևերը`

ա) 
հետիոտն զբոսաշրջություն,
բ)
դահուկային զբոսաշրջություն` երթուղու անցումը կատարվում է հիմնականում դահուկներով,

գ)
լեռնային զբոսաշրջություն` բարձր լեռնային պայմաններում հետիոտն արշավներ, սլեքլայն, սկայրանինգ,
դ)
ջրային զբոսաշրջություն` որպես կանոն, լեռնային գետերի անցում,

ե)
քարանձավային զբոսաշրջություն` արշավ ստորերկրյա խոռոչներում, 

զ)
առագաստային զբոսաշրջություն` ծովում կամ մեծ ջրային տարածք ունեցող լճերում առագաստանավով ճանապարհորդություն,

է)
հեծանվային, ձիերով և ավտո-մոտո զբոսաշրջություն,

ը)
համակցված զբոսաշրջություն` ճանապարհորդություն՝ ներառված տարբեր զբոսաշրջության տարրերով,
թ)
օդային զբոսաշրջություն։
7)
Սպորտային զբոսաշրջությունը՝ ըստ սոցիալ-տարիքային հատկանիշների բաժանվում է`

ա)
մանկական զբոսաշրջություն,

բ)
պատանեկան զբոսաշրջություն,

գ)
մեծահասակների զբոսաշրջություն,

դ)
ընտանեկան զբոսաշրջություն,

ե)
սահմանափակ հնարավորություններով անձանց համար զբոսաշրջություն:

8)
Ըստ կազմակերպվող միջոցառումների տեսակների սպորտային զբոսաշրջության շրջանակներում իրականացնում են՝
ա)
մրցումներ,
բ)
սպորտային արշավներ և ճանապարհորդություններ,
գ)
թռիչքներ,
դ)
արշավներ:
9) Սպորտային զբոսաշրջությունը մարզական կոչումների և կարգերի շնորհման համար ունի որոշակի կարգային պահանջներ: 
10) Սպորտային զբոսաշրջության  երթուղու դասակարգումը

ա) Կախված երթուղու երկարությունից, նորույթից, տարածքից, խոչընդոտների հաղթահարման բարդությունից և սպորտային զբոսաշրջության տարբեր ձևերին բնորոշ այլ գործոններից՝ ըստ աճող բարդության՝ արշավները բաժանվում են տարբեր կարգերի:

բ) Հաճախ կիրառվում է համակցված սպորտային զբոսաշրջությունը, երբ մեկ երթուղում զբոսաշրջիկները հաղթահարում են տարատեսակ արգելքներ: Մրցումների նման ձևը ստացել է «բազմամարտ զբոսաշրջություն» անվանումը:  

գ) Սպորտային զբոսաշրջությունը իրականացնում է բազմազան մարզական, վերականգնողական, ուսուցողական, դաստիարակչական, շահավետ և այլ գործառույթներ: Սակայն, ըստ մի շարք գործոնների, ներկայումս նրա իրականացման մակարդակը չի համապատասխանում Հայաստանի Հանրապետությունում զբոսաշրջա-մարզական շարժման կարողության հնարավորություններին:

12) Կախված  ճանապարհորդության անցկացման տեղանքից՝ տարբերակվում են միջազգային և ներքին զբոսաշրջություն, իսկ կախված հեռավորությունից՝ հեռավոր և մոտ: Միջազգային զբոսաշրջությունը իր հերթին լինում է ներգնա (արտասահմանցիները Հայաստանում) և արտագնա (Հայաստանի քաղաքացիները արտասահմանում): Ներքին զբոսաշրջությունը ճանապարհորդությունն է սեփական պետության սահմաններում: Ինչպես միջազգային, այնպես էլ ներքին ճանապարհորդությունները կարող են անցկացվել կրթա-դաստիարակչական, բուժա-առողջարարական, մարզական և այլ նպատակներով: 

27. Սպորտային զբոսաշրջության  չափումները.
1) 1980-ականներից հյուրընկալող քաղաքները սկսեցին խոշոր մարզական միջոցառումներին տնտեսական մեծ կարևորություն տալ և դրանք սկսեցին ազդեցություն ունենալ համայնքի և ողջ տարածաշրջանի վրա։ 1984-ին Լոս Անջելեսում անցկացված օլիմպիական խաղերի ֆինանսական հաջողությունը հեղափոխեց կառավարությունների վերաբերմունքը մարզական միջոցառումների նկատմամբ։

2) Մարզական միջոցառումների և հավելյալ տնտեսական ակտիվության նախադրյալներից ստացվելիք հնարավոր տնտեսական շահույթ ստանալու ավելի խորը գիտակցումը հանգեցրեց նմանատիպ միջոցառումներն իրականացնելու համար մեծ մրցակցության։ 

3) Որպես երկրի վարկանիշը բարձրացնող գործոն՝ գնալով ավելի է աճում սպորտի դերը պետական ռազմավարության մեջ, և հետևաբար երկրի հաջողությունը չի կարող հաշվարկվել բացառապես նյութական շահույթով կամ կորստով։ Հաճախ որևէ միջոցառման գրավչությունը ուղղակիորեն կապված է հյուրընկալող կողմի զբոսաշրջային քաղաքականության հետ։ Եթե խոշոր միջոցառումները հաջողված են լինում, հնարավոր է դառնում նոր ընկալման պատկեր ստեղծել տվյալ քաղաքի կամ շրջանի համար։

28. Սպորտային զբոսաշրջությանը նվիրված գրականությունը և տնտեսական ուսումնասիրությունները հիմնվում են հիմնականում ամենամեծ մարզական միջոցառումների վրա, ինչպես, օրինակ, աշխարհի առաջնությունները կամ օլիմպիական խաղերը։ Առավել փոքրամասշտաբ մարզական միջոցառումների տնտեսական և սոցիալական հաջողությունը չի կարող հաշվի չառնվել, քանի որ ամեն տարի սպորտի հազարավոր սիրահարներ ճանապարհորդում են ողջ աշխարհով մեկ՝ իրենց սիրելի մարզաձևերի առաջնությունները դիտելու համար։ Թեև սա կարող է ավելի ցածր մակարդակում լինել տնտեսական կարևորության տեսանկյունից, մասնավորապես այն դեպքում, երբ ժամանակ առ ժամանակ առավել մեծ հավաքներ են լինում կոնկրետ միջոցառման շրջանակներում, սակայն հաշվի առնելով այն հանգամանքը, որ փոքր խմբերը չեն ենթադրում հավելյալ ենթակառուցվածքների ստեղծում և ներդրումներ, կարող ենք նշել, որ դրանք կարելի է դիտարկել որպես մեծ շահույթ տվյալ համայնքի համար։ Ավելին, դրանք հիանալի առիթ են դառնում շուկայի զարգացման համար։

29. Աճող սպորտային ակտիվություն է նաև այն, երբ սպորտային բաղադրիչ են պարունակում նաև ամենասովորական ընտանեկան արձակուրդները։ Մի շարք երկրներ, օրինակ, կենտրոնացել են զբոսաշրջային այնպիսի ուղղությունների վրա, ինչպիսիք են ջրային մարզաձևերը, հեծանվավազքը, ալպինիզմը և արկածային մարզաձևերը։

30. Խոշոր մարզական միջոցառման տնտեսական ազդեցությունը կարող է ահռելի լինել, հատկապես եթե կան մրցմանը զուգահեռ այլ միջոցառումներ։ Ամեն դեպքում միջոցառման միջազգային կամ համաշխարհային լինելը դեռևս տնտեսական հաջողության երաշխիք չէ այն հյուրընկալող երկրի համար։ Միջոցառման տնտեսական հաջողությունը հաշվարկելու հիմնական չափորոշիչները վերջինիս ընդգրկունությունն է, ֆինանսավորման միջոցների առկայությունը, ինչպես նաև  երկրի աշխարհագրական դիրքը։ 

1) Խոշոր մարզական միջոցառումներ հյուրընկալելը նպաստում է տնտեսական լայնածավալ գործունեությանը և  նոր աշխատատեղեր է ստեղծում երկրում։ Սկզբնապես այն կարող է սկսվել մարզական կենտրոնների և հարմարությունների կառուցումից, այնուհետև արդեն կազմակերպիչների և հյուրընկալող աշխատակազմ աշխատանքի ընդունելուց։

2) Որևէ միջոցառման վերջնական հասույթը կարող է դիտարկվել որպես կազմակերպման, գովազդման և իրականացման արդյունք։ Մեծագույն մարզական միջոցառումների շահույթը հսկայական է և կարող է չափվել՝ հաշվի առնելով որոշ հիմնական փոփոխականներ, որոնք տվյալ սերնդին են պատկանում։ Որպես օրինակ կարող ենք բերել հեռարձակման իրավունքները, համաշխարհային և տեղական հովանավորչությունը, տոմսերը և արտոնագրերը։

31. Սպորտային զբոսաշրջությունը բազմաթիվ ուղղակի և անուղղակի տնտեսական օգուտներ է ենթադրում, որոնցից նշենք ամենակարևորները.

1) Ավելացնում է տնտեսական ակտիվությունը հյուրանոցային, ռեստորանային, զվարճանքի, տրանսպորտի և առհասարակ սպասարկման ոլորտում։
2) Տվյալ իրադարձության գովազդը թույլ է տալիս այն հյուրընկալող քաղաքին կամ երկրին ընդհանուր առմամբ ավելացնել զբոսաշրջության ծավալները։
3) Ուղղակի շահույթ է նաև տոմսերի տպագրությունը և վաճառքը, սննդի և ըմպելիքների վաճառքը։
4) Միջոցառումները ԶԼՄ-ներով մեկնաբանելը նպաստում է այն հյուրընկալող քաղաքի կամ երկրի ճանաչմանը հետագա հավանական այցելուների համար։ Մարզական խոշոր միջոցառումները երկրին հնարավորություն են տալիս հյուրընկալելու նաև միջազգային զանազան ԶԼՄ-ների։  

5) Ֆինանսական աջակցություն ենթադրող մարզական միջոցառումների համար կառուցվում են անհրաժեշտ հավելյալ ենթակառուցվածքներ, որոնք հետագայում օգտագործվում են տվյալ համայնքի կողմից։

32. Սպորտային զբոսաշրջությունը նաև ոչ տնտեսական ազդեցություն է ունենում տեղական համայնքի վրա։ Միջոցառումների վրա հիմնված սպորտային զբոսաշրջությունը կարող է նպաստել նաև սոցիալական ներգրավվածությանը առավել լայն, ոչ սպորտային հասարակության կողմից՝ հաշվի առնելով խոշոր իրադարձությունների ազդեցությունը բոլոր քաղաքացիների վրա, մասնավորապես՝ երիտասարդության։ Հստակ չափումներ դժվար է առանձնացնել սպորտային զբոսաշրջության պարագայում, քանի որ այն գտնվում է սպորտի,  զբոսաշրջության և զվարճանքի միջև։

1) Ոչ տնտեսական ազդեցության մեջ են մտնում նաև բնակչության առողջության վրա ունեցած հետևանքները (ֆիզիկական ակտիվության և առողջ ապրելակերպի գովազդման միջոցով), ազդեցությունը տեղի բնական միջավայրի վրա (աղտոտման տարբեր ձևերի միջոցով) և սոցիալ-մշակութային ազդեցությունը (միջազգային հանրության ուշադրության կենտրոնացումը երկրի մշակութային ժառանգության, պատմական ավանդույթների և տեղական արտադրության վրա)։ 

2) Մարզական խոշոր միջուցառումներից հնարավոր սոցիալական և տնտեսական օգուտը առավելագույնի հասցնելու համար պահանջվում է նորարարական դիզայն և սպորտային համակարգի ճիշտ կառավարում՝ հստակ նախանշված արդյունքով։

33. Հայաստանի Հանրապետության տարբերակվածությունը՝ աշխարհագրական, պատմական, եղանակային և կենսական ռեսուրսների առումով, էթնիկ և արդի զբոսաշրջային մակարդակները, տարբեր համադրությունների հնարավորությունները հիանալի հարթակ են զանազան մարզական միջոցառումների կազմակերպման համար։ Նման միջոցառումները կազմակերպելը կախված է միայն գործընթացում ընդգրկված մարդկանց և կառույցների որդեգրած նորարարական մեթոդներից ու արդյունավետ կազմակերպումից։ Հայաստանն ապացուցել է խոշոր միջոցառումներ կազմակերպելու իր կարողությունը նաև կառավարական աջակցության շնորհիվ։ Թեև Հայաստանում արդեն իսկ իրականացվել են մի շարք խոշոր մարզական միջոցառումներ, մենք ամեն դեպքում կարիք ունենք ակտիվ ռազմավարության և հետագա առավել ընդգրկուն մարզական միջոցառումներ հյուրընկալելու։ Սպորտի՝ որպես դինամիկ և արագ աճող ոլորտի մակրոտնտեսական ազդեցությունը կարող է թերագնահատվել գլխավորապես վիճակագրական և մեթոդոլոգիական թերությունների պատճառով։ Ինչևէ, սպորտի տնտեսական կամ սոցիալական ազդեցությունը գնահատելը միանշանակ գործընթաց չէ։ Խոշոր միջոցառումները ներդրում են պահանջում, ինչը հաճախ կատարվում է կառավարության կամ միջազգային մարզակառույցների կողմից։ Ներդրումային ծախսերի որոշ մասը բացառապես հավելում է լինում տեղական տնտեսությանը, քանի որ գումարը գալիս է դրսից։ Ավելին՝ սպորտային համակարգի բաղադրիչների կառուցվածքը և համակարգումը նույնպես իրենց ազդեցությունն ունեն։ Առանց ինտեգրված և առաջնորդվող սպորտային համակարգի՝ վերջինիս տնտեսական և սոցիալական արժեքը զգալիորեն կնվազի։

34.  
Հայաստանում սպորտային զբոսաշրջության  զարգացման ներկայիս վիճակը և հեռանկարները
1) Հայաստանում սպորտային զբոսաշրջության զարգացման երաշխիք են երկրի աշխարհագրական դիրքը և բնական հարստությունները: Հայաստանում սպորտային զբոսաշրջությունը ներառում է ոչ միայն մարզական բաղադրիչներ, այլև հենց ճանապարհորդության սիրահարների համար կենսաձև ու յուրատեսակ հոգևոր ոլորտ:
2) Սպորտային զբոսաշրջության էքստրեմալ, արկածախնդրային և այլ՝ նոր ուղղությունների զարգացումը, երկրի կադրային, առկա պատմամշակութային, բնական-ռեկրեացիոն (հանգստի) ռեսուրսների կիրառմամբ համակցված զբոսա​շրջության տարբեր ձևերի անցկացումը պայմաններ է ստեղծում ոչ միայն սպորտային զբոսաշրջությամբ Հայաստանի բնակչության ակտիվ զբաղվելու համար, այլև խթանող գործոն է՝ զարգացնելու միջազգային և արտասահմանյան զբոսաշրջությունը, նպաստում է Հայաստանի զբոսաշրջության ընդհանուր զարգացմանը (որպես տնտեսության բարձր շահավետ  բնագավառ) և համաշխարհային զբոսաշրջության շուկա մուտք գործելուն:  Չնայած ներկայումս առկա ներուժի մեծ հնարավորություններին, իր սոցիալական և տնտեսական կարևորությանը՝ սպորտային զբոսաշրջությունը Հայաստանում բավարար չի զարգացած: Բարդությունները, որոնց հետ բախվում է սպորտային զբոսաշրջության զարգացումը, առաջին հերթին կապված է հասարակության զարգացման տնտեսական խնդիրների, ինչպես նաև այս մարզաձևի նկատմամբ պետական և հասարակական աջակցության բացակայության հետ: 

3) Սպորտային զբոսաշրջության հետագա դինամիկ զարգացման բազային պայմաններից է համարվում արդյունավետ ազգային մոդելի ստեղծումը՝ որպես բարձր նվաճումների սպորտ, որը կարող է նպաստել զբոսաշրջիկների մարզական վարպետության աճին:  

4) Սպորտային զբոսաշրջությամբ զբաղվելու հիմնական դրդապատճառը ռելիեֆի տարաբնույթ բնական խոչընդոտների հաղթահարման համար կարողությունների և հմտութ​յունների, գիտելիքների մակարդակի բարձրացումն է: Սպորտային զբոսաշրջությամբ զբաղվելու հիմնական արդյունքը մարզական կատարելագործումն է, որը ներառում է բնական պայմաններում մարդու ֆիզիկական և հոգևոր կատարելագործումը, առողջարարական, գեղագիտական և բարոյակամային դաստիարակությունը, պատմության, տեղաբնակների սովորույթների և մշակույթի  իմացությունը, բնության հանդեպ հոգատար վերաբերմունքը և ազգային ավանդույթների նկատմամբ հարգանքը: 

35. Վերջին տարիներին Հայաստանում ակտիվ զարգացում են ապրում անհատական զբոսաշրջությունը և էքստրեմալ զբոսաշրջությունը: Այս երկուսը միավորելու համար թերևս պետք է կենտրոնանալ մեր երկրի լեռնային և ջրային ռեսուրսների վրա և կազմակերպել մեծ հետաքրքրություն առաջացնող իրադարձություններ, որոնք հետագայում կարելի է դարձնել ամենամյա ավանդույթ և Հայաստանը միջազգային հարթակում ներկայացնող նոր բրենդ։ 

1) Յուրաքանչյուր տարի մեր երկրում մեծանում է զբոսաշրջիկների ներհոսքը: Հայաստանում արդեն լավ զարգացած են այնպիսի մարզաձևեր, ինչպիսիք են    թրեյքինգը, ժայռամագլցումը, պարապլաներիզմը, մոտորապլանը, լեռնադահուկային սպորտը, արշավները, սնոուբորդը, արտաճանապարհային ավտոմցաշարերը:
2) Սպորտային զբոսաշրջության զարգացման կենտրոններ են զբոսաշրջային ոչ առևտրային ակումբները և ֆեդերացիաները, թեպետ շատ զբոսաշրջիկներ դրանով զբաղվում են ինքնուրույն: 
3) Մոտորապլան մարզաձևը Հայաստանում սկսել է իր գործունեությունը 1996 թվականին «Փոքրիկ Հայաստան» ավիացիայի ակումբում, ապա 2008 թվականին բացվել է Հայաստանի օդագնացների սպորտի ֆեդերացիան (պարագիլդինգ)։  Ներկայումս այս ոլորտում առաջատար փորձագետ է «Սքայ» ակումբը: Նրանց պրոֆեսիոնալ թիմը առաջարկում է հետևյալ երթուղիները․ մոտորապլան` Թեղենիս, Ապարան, Հատիս լեռ, Գուտա, Վեդի և Սևան (Ծովագյուղ): Այդ վայրերից յուրաքանչյուրն ունի իր առավելությունները և, կախված եղանակային պայմաններից, թռիչքի տևողությունը կարող է տարբեր լինել:

4) Լեռնադահուկային մարզաձևի զարգացման համար հայտնի վայրերն են Ծաղկաձորը, Ջերմուկը, Ապարանը, Աշոցքը և Ամասիան։ 
5) Ծաղկաձորը դեռևս խորհրդային ժամանակներում համարվում էր սպորտային քաղաք՝ շնորհիվ իր բնական պայմանների և կլիմայի, որտեղ 1968 թվականին կառուցվել է ԽՍՀՄ-ի հիմնական սպորտային բազան, որտեղ իրենց մարզումներն էին անցկացնում համաշխարհային ճանաչում ունեցող մարզիկները: Այժմ այն ունի բոլոր անհրաժեշտ ենթակառուցվածքներով, դահուկային սահուղիներով, արահետներով հյուրանոցներ, որոնք չեն զիջում համաշխարհային չափանիշներին: Թեղենիս լեռան վրա բարձրանում է քառաստիճան ճոպանուղին՝ հագեցած ժամանակակից և անվտանգ տեխնոլոգիաներով: Ծաղկաձորում կան տասնյակ լեռնադահուկային արահետներ, որոնց ընդհանուր երկարությունը կազմում է մոտ 7200 մետր: Ծաղկաձորում լեռնադահուկային մարզաձևով զբաղվելու ժամանակաշրջանը համարվում է դեկտեմբերից մինչև մարտ ամիսները: 
6) Ջերմուկը, Ապարանը, Աշոցքը և Ամասիան իրենց ծառայություններն են առաջարկում դահուկի և սնոուբորդի սիրահարներին: 
7) Մեր երկրում էքստրեմալ մարզաձևերի շարքում իր ուրույն  և առաջնային տեղն ունի լեռնագնացությունը: Ամենատարածված երթուղիներից է Արագած լեռան նվաճումը:  Արագած լեռան չորս լեռնագագաթներից ամենացածր և հեշտ նվաճելին հարավային գագաթն է  (3879 մ): Հյուսիսային լեռնագագաթը ամենաբարձրն է (4090 մ): 
8) Էքստրեմալ սպորտի երկրպագուներին անտարբեր չի թողնի Նորավանքի կիրճը: Այն գտնվում է Երևանից 80 կմ հարավ-արևելք: Այստեղ  կարելի է տեսնել կտրուկ բարձրացող ժայռեր, փարթամ բուսականություն ու կիրճերով վար իջնող Արփա գետը: 

9) Երևանից 30 կմ հեռավորության վրա է գտնվում Գառնու ձորը: Գառնու ձորի կիրճը շրջապատված է քարքարոտ բազալտե պատերով, որը հայտնի է «Քարերի սիմֆոնիա» անվանումով: Կիրճը ձգվում է Ազատ գետի երկայնքով և ունի 55 մ երկարություն: 

10) Հայաստանում մեծ ճանաչում է վայելում թրեյքինգ զբոսաշրջային ձևը:   Բազմաթիվ երթուղիներ կան թրեյքինգ զբոսաշրջային մարզաձևի համար, որոնք անցնում են լեռնային տեղանքով և վայրիվերումներով: Ամենատարածված երթուղիներից մեկը Դիլիջանի Պարզ լճի տեղանքից անտառներով մինչև Գոշավանք հասնող ճանապարհն է: Մեծ ճանաչում է ձեռք բերում նաև Տավուշի մարզում գտնվող Ենոքավան գյուղը՝ իր «Ել էքստրիմ պարկով», որտեղ առաջարկում են էքստրեմալ զբոսաշրջության  բազմազան տեսակներ, այդ թվում՝ զիփլայն էքստրեմալ մարզաձևը, ինչպես նաև «Սքայ» ակումբի կողմից իրականացվող պարապլանային թռիչքները:
11) Զարգացող և մեծ ճանաչում վայելող ոլորտ է նաև արտաճանապարհային երթևեկությունը՝ օֆֆ-ռոուդը, որով այսօր Հայաստանում զբաղվում է հիմնականում «4 x 4» արտաճանապարհային երթևեկության ակումբը։ Այն ստեղծվել է 2009 թվականին և այս տարիների ընթացքում հասցրել է բազմաթիվ տեղական և միջազգային ավտոմրցարշավներ կազմակերպել՝ ներգրավելով հարևան երկրների բազմաթիվ ակումբների և անհատ վարորդների։ Հաշվի առնելով մեր երկրի լեռնային բնույթը և ասֆալտապատ ճանապարհների սակավությունը՝ Հայաստանում օֆֆ-ռոուդ մարզաձևը զարգանալու և միջազգային ճանաչում ստանալու լայն հնարավորություններ ունի, որի համար, սակայն, պետական աջակցություն է անհրաժեշտ։

12) «Էքստրեմալ սպորտի սիրահարներին անշուշտ կգրավի Շիրակի մարզը: Լեռնային մաքրամաքուր օդ, խստաշունչ, բայց առողջարար ձմեռ, զով ամառ ու լեռնային հարավային արև ունեցող Աշոցքում ու Ամասիայում իրականացվում  են կանոեներով ու կատամարաններով ճանապարհորդություններ՝ Աշոցք և Ախուրյան գետերի հուներով, լեռնագագաթների հաղթահարում՝ հետիոտն և ձիերով, հեծանվարշավներ՝ դեպի գեղատեսիլ Արփա լիճ: Այս տարածաշրջանների ուժեղ և թափանցիկ քամիներն ու տարեկան մինչև հինգ ամիս պահպանվող ձյան հաստ շերտը  իդեալական պայմաններ են աշխարհում մեծ ճանաչում ունեցող օդապարուկային տախտակային (կայտ և բորդ) մարզաձևերով զբաղվելու համար: Այստեղ մեծ են նաև կայտբորդինգի ձմեռային (սնոուկայտինգ) և ուժային (փաուերկայտինգ) տարատեսակներով զբաղվելու հնարավորությունները:  Արփա լիճը, ելնելով «Արփի» ազգային պարկում գտնվելու հանգամանքից և տարածաշրջանային էկո զբոսաշրջության կենտրոնի վերածվելու բոլոր նախապայմանների առկայությունից, իդեալական միջավայր է ՍԱՊ սերֆինգով (ջրային տախտակի վրա կանգնած թիավարում) զբաղվելու համար: ՍԱՊ-ը  համարվում է  սպորտային զբոսաշրջության շատ արագ զարգացող ոլորտներից մեկը և առանց մեծ ֆինանսական ներդրումների կարող է հեշտությամբ տեղայնացվել Հայաստանի գրեթե բոլոր կանգնած ջրային մակերեսների վրա: Ազատանի ջրամբարը (գտնվում է Գյումրու օդանավակայանի և նորակառույց հյուսիս-հարավ ավտոմայրուղու հարևանությամբ) համապատասխան վեյկ ճոպանուղու համակարգով ապահովելու դեպքում կարող է դառնալ ոչ միայն  Հայաստանի Հանրապետության, այլև Հարավային Կովկասի առաջին վեյկբորդինգ կենտրոնը:

36. Սպորտային զբոսաշրջության իրականացմամբ այսօր հիմնականում զբաղվում է մասնավոր հատվածը։ Համաձայն պաշտոնական տվյալների՝ Հայաստանի Հանրապետությունում ավելի քան 90 ընկերություններ իրականացնում են սպորտային տուրեր, ընդունում են թե՛ անհատական զբոսաշրջիկների և թե՛ խմբերի։  

37. Սպորտային զբոսաշրջությամբ զբաղվող քաղաքացիների ոչ բավարար քանակի մասնակցությունը մեզանում պայմանավորված է նրանով, որ ԶԼՄ-ներում, հատկապես հեռուստատեսությամբ, համացանցում բավարար չափով չի քարոզվում առողջ ապրելակերպը, սպորտային զբոսաշրջությամբ, հանգստի (ռեկրեացիոն) տարածքներում ակտիվ հանգստով զբաղվելը:

38. Մարզա-առողջարարական զբոսաշրջության պատմությունը ցույց է տալիս, որ այս շարժումը զանգվածային կդառնա միայն կայուն տնտեսական իրավիճակի պայմաններում, երբ բոլորի համար կստեղծվեն կյանքի համար բավարար նյութական պայմաններ:
39. Պետական ֆինանսավորման բացակայությունը հանգեցրել է նրան, որ մարզա-առողջարարական զբոսաշրջության կառավարման կառույցները, որոնք գործել են մինչ այդ, հիմնականում դադարեցրել են իրենց գործունեությունը: Ներկայումս մարզա-առողջարարական զբոսաշրջության գործունեության համակարգման գործառույթը իրենց վրա վերցրել են մարզական ֆեդերացիաները և ակումբները: 

40. Դրանց մեծ մասը գործում է արդյունավետ և մտնում է միջազգային սպորտային զբոսաշրջության կազմակերպության մեջ: Սպորտային զբոսաշրջությունը՝ որպես առողջարարական, մարզական, ճանաչողական զբոսաշրջության և ճանապարհորդության համապարփակ ձև, համարվում է համաշխարհային զբոսաշրջության ժամանակակից զարգացման արդյունավետ ուղղություն:  Զբոսաշրջության խարտիայի դրույթներին համապատասխան՝ կազմակերպությունների մեծ մասը, այդ թվում՝ հայկական, ձգտում է սպորտային, մրցավարական, հրահանգչական և այլ ձևերի զբոսաշրջիկների որակավորման գնահատման համար կիրառել միասնական մոտեցումներ՝ ժամանակակից նորմատիվների միջոցների ստեղծման և արդեն գոյություն ունեցող մարզա-առողջարարական զբոսաշրջության բազայի կատարելագործման միջոցով: Այն զբոսաշրջային կազմակերպությունները, որոնք ընդունել են խարտիան, պարտավորվել են մարզա-առողջարարական զբոսաշրջության զարգացման նպատակով ակտիվորեն համագործակցել հասարակական կազմակերպությունների, Անկախ Պետությունների Համագործակցության և բալթյան երկրների կառավարական մարմինների հետ,  օգնել սպորտային զբոսաշրջային խմբերին իրենց երկրի տարածքներում իրականացնելու սպորտային արշավներ, նպաստել միասնական զբոսաշրջային գոտու ստեղծմանը, երկիր մուտք գործելու, երկրի տարածքում զբոսաշրջիկների տեղաշարժման համար անցագրային և այլ ձևականությունների առավել դյուրացմանը, արշավի կամ ճանապարհորդության երթուղու ընտրման գործում խտրականության բացառումը, մշակութային և պատմական հուշարձանների, շրջակա միջավայրի պահպանմանը,   դժբախտ պատահարների կանխման և զբոսաշրջիկների անվտանգութ​յան ապահովման նպատակով կանխարգելիչ աշխատանքների անցկացմանը:
41. Մարզա-առողջարարական զբոսաշրջության բնորոշ գիծը համարվում է նրա կազմակերպման և զարգացման ծրագրերի բազմազանությունը` սպորտային արշավներ, առաջնություններ, մրցումներ և այլն: 
42. Սպորտային զբոսաշրջության զարգացման հիմնական խոչընդոտներն են՝
1) Սպորտային զբոսաշրջության զարգացման համար ենթակառուցվածքների թերի զարգացածությունը, մասնավորապես՝ հանրապետության մարզերում, որտեղ բացակայում են որոշակի դասի հյուրանոցային տնտեսության օբյեկտները և ակտիվ զբոսաշրջությամբ զբաղվելու համար միջազգային չափանիշներին համապատասխան ենթակառուցվածքները. 

2) սպորտային զբոսաշրջության բնագավառում արդյունավետ կառավարման, կազմակերպչական և ֆինանսական համակարգերի բացակայությունը. 

3) տրանսպորտային ենթակառուցվածքների ցածր զարգացածությունը` ճանապարհների վատ որակը կամ դժվար հասանելիությունը, փոքր օդանավակայանների բացակայությունը.
4) համապատասխան կադրերի` սպորտային զբոսաշրջության տարատեսակների կազմակերպման համար մասնագիտացված կադրերի բացակայությունը. 
5) մասնագիտացված դպրոցների, մասնագետների վերապատրաստման ծրագրերի, մասնագիտական չափանիշների և անվտանգության նորմեր բացակայությունը:
VI. ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ ՀԱՅԵՑԱԿԱՐԳԻ ՆՊԱՏԱԿՆԵՐԸ ԵՎ ԽՆԴԻՐՆԵՐԸ 

43. Սպորտային զբոսաշրջության զարգացման նպատակն է՝

1) նպաստել արդյունավետ սպորտային զբոսաշրջային համալիրի կայացմանը Հայաստանի Հանրապետությունում, 
2) ստեղծել օպտիմալ և անվտանգ պայմաններ արդյունավետ մարզա-առողջարարական զբոսաշրջային միջոցառումների իրականացման համար, ինչը հնարավոր կդարձնի մեծ քանակությամբ քաղաքացիների ներգրավումը սպորտային զբոսաշրջության շարժման մեջ, 
3)  ձևավորել նոր մոտեցում ակտիվ հանգստի կազմակերպման նկատմամբ, ինչը կնպաստի հոգևոր և ֆիզիկական ինքնահաստատմանը։

44. Սույն հայեցակարգը հիմք է դառնալու համալիր և անվտանգ միջոցառումների մշակման համար՝ ուղղված սպորտային զբոսաշրջության զարգացմանը, ինչը հնարավոր է պետական, տեղական ինքնակառավարման մարմինների, մարզական և զբոսաշրջային կազմակերպությունների, մասնագիտացված միավորումների, շահագրգիռ կազմակերպությունների համախմբված գործողությունների արդյունքում: 

45. Սպորտային զբոսաշրջության զարգացման նպատակների իրականացմանը կնպաստեն հետևյալ քայլերը.

1) քաղաքային, քաղաքամերձ և քաղաքից հեռու տեղակայված սպորտային զբոսաշրջության նյութական բազայի ստեղծում և բարելավում (ենթակառուցվածքներ, տեղակայման միջոցներ, սպորտային գույք), 

2) սպորտային զբոսաշրջության կադրերի պատրաստման միասնական պետական համակարգի ստեղծում, 

3) սպորտային զբոսաշրջության խնդիրների գիտական արմատական հետազոտություն, 

4) սպորտային տուրիստական ակումբների ստեղծում և դրանց իրավական պաշտպանության ապահովում:
46. Սպորտային զբոսաշրջության  զարգացման առաջնային խնդիրները
1) Կազմակերպչական կառուցվածքի լուծումը։ Սպորտային զբոսաշրջության  զարգացումը մեծ մասամբ իրականացվում է սպորտային զբոսաշրջությամբ զբաղվող ֆեդերացիաների աշխատանքով, որոնց առաջնային խնդիրներից են՝
ա)  
սպորտային զբոսաշրջությամբ զբաղվող ֆեդերացիաների հավատարմագրում,

բ) ֆեդերացիաների, զբոսաշրջային ակումբների, ուսանողական և երիտասարդական կազմակերպությունների միասնական աշխատանքի համակարգի ստեղծում,

գ)
սպորտային զբոսաշրջության ամենամյա մրցույթների կազմակերպում քաղաքային, մարզային և համապետական մակարդակներով: 

2)  Մրցակցային գործունեություն։ Մրցումները սպորտային զբոսաշրջության զարգացման հիմնական ձևերն են: Համաձայն սպորտային կարգապահության դրույթների՝ սպորտային զբոսաշրջության մրցումները բաժանվում են երկու տեսակի՝ «երթուղի» և «տարածություն»: Դրանց արդյունավետությունը մարզային և համապետական մակարդակով պարբերաբար անցկացվող սպորտային և զանգվածային մրցումների ապահովումն է: Դրանց իրականացման համար հարկավոր է՝
ա) մրցումների անցկացում բնության գրկում կամ հնարավորինս դրան նման միջավայրում,

բ) անվտանգության ապահովման տեխնիկայի և մեթոդոլոգիայի առկայություն, ինչը կօգնի հետագայում խուսափել սխալ և վտանգավոր տեխնիկայի կիրառումից, 

3) Երթուղային զբոսաշրջության զարգացում և զբոսաշրջային ակումբների ստեղծում

ա) 
ստեղծել զբոսաշրջային ակումբներ թե՛ մայրաքաղաքում, և թե՛ մարզերում,
բ)
զբոսաշրջային ակումբներում իրականացնել սպորտային զբոսաշրջության բազային ուսուցանում, 
գ)
զբոսաշրջային ակումբներում ստեղծել հնարավորություն մարզումների համար:
4) Սպորտային զբոսաշրջության կադրերի պատրաստումը։ Սպորտային զբոսաշրջության զարգացման և հանրության հետաքրքրությունը գրավելու հարցում մեծ նշանակություն ունի ոլորտի մասնագետների բարձր մասնագիտացվածությունը և գիտական հետազոտությունների մակարդակը, որոնք ենթադրում են կադրերի պատրաստման և վերապատրաստման տեսական և գործնական հիմքերի մշակում՝

ա) շուրջօրյա մարզումներ սպորտային զբոսաշրջային ակումբներում և խմբակներում, մանկապատանեկան մարզադպրոցներում,

բ)
սպորտային  զբոսաշրջության  մրցավարների և մարզիչների պատրաստում,

գ)
սպորտային  զբոսաշրջության  հրահանգիչ-ուղեկցորդների պատրաստում,
դ)
սպորտային զբոսաշրջություն առարկայի ներառում ավագ դպրոցի կրթական ծրագրում,

ե)
միջնակարգ և բարձրագույն կրթության հիմքի վրա զբոսաշրջության մասնագետների պատրաստում:

5) Անվտանգության խնդիրների լուծումը։ Անվտանգության ապահովման  հիմնական խնդիրը ոլորտի աշխատակիցների ուսուցումն է տեխնիկայի տիրապետման՝ խոչընդոտների հաղթահարման համար, դժբախտ պատահարների դեպքում առաջին բուժօգնության ցուցաբերման և որոնողական-փրկարարական աշխատանքների իրականացման ժամանակ: 
6) Անվտանգության խնդիրը լուծելու համար հարկավոր է՝
ա)
տուրիստական կադրերի պատրաստման կառույցներում կամ վերապատրաստման դասնթացներին անվտանգության ապահովման միջոցառումների տեսական և գործնական ուսուցանում,

բ)
ոլորտի մասնագետների պարտադիր վերապատրաստում և որակավորման բարձրացում 3-4 տարին մեկ անգամ,

գ)
համագործակցություն Հայաստանի Հանրապետության արտակարգ իրավիճակների նախարարության հետ փրկարարների պատրաստման և քննական աշխատանքները իրականացնելու հարցում:
7) Տեղեկատվական-գովազդային գործունեության իրականացումը
ա) Սպորտային զբոսաշրջության և առողջ ապրելակերպի քարոզչությունը գործունեության գերակա ուղղություններից է: Այս խնդրի լուծման մեջ իրենց զգալի դերը պետք է ունենան ԶԼՄ-ները: Խոսքը զանգվածային տեղեկատվական-գովազդային ծրագրի մասին է, որն օգտագործում է տարատեսակ տեղեկատվական տարածման միջոցներ և որի նպատակն է սպորտային ապրելակերպի վարկանիշի բարձրացումը և սեփական կյանքի ու առողջության գնահատումը: Սպորտային զբոսաշրջության  ազդեցիկ գովազդումը, արդյունավետ լուսաբանող-ուսուցողական գործունեությունը, օպտիմալ կառավարման համակարգը և նյութատեխնիկական բազան կնպաստեն ավելի մեծ քանակությամբ մարդկանց ներգրավմանը սպորտային զբոսաշրջության ոլորտում: 

բ) Սպորտային զբոսաշրջության զարգացումը անհնար է պատկերացնել առանց զարգացման գնահատման արդի տեղեկատվական համակարգի, ենթակառուցվածքների զարգացման գնահատման համակարգի և սպորտային զբոսաշրջության բաց տեղեկատվական դաշտի ստեղծման:
VII. ԱՌԱՋԱՐԿՎՈՂ ԼՈՒԾՈՒՄՆԵՐԸ
47. Սպորտային զբոսաշրջության զարգացման համար պետք է լուծել հետևյալ խնդիրները. 
1) ձևավորել բարենպաստ և հասանելի զբոսաշրջային միջավայր,
2) բարձրացնել հայրենական զբոսաշրջային արդյունքի որակը և մրցունակությունը միջազգային և ներքին շուկայում,
3) համաշխարհային շուկայում ամրապնդել և զարգացնել Հայաստանի նկարագիրը` որպես սպորտային զբոսաշրջության համար կայուն և անվտանգ, բարենպաստ ու գրավիչ երկիր,

4) ամրապնդել և իրականացնել սպորտային զբոսաշրջության դերը, այդ թվում՝ սոցիալական, մանկական, պատանեկան, երիտասարդական, առողջարարական- վերականգնողական,
5) ապահովել սպորտային զբոսաշրջության զարգացման միջոցով Հայաստանի համայնքներում բնակչության կյանքի որակի բարձրացումը,
6) ապահովել սպորտային զբոսաշրջության բնագավառում անվտանգությունը,
7) սպորտային զբոսաշրջային արդյունքի խթանումը նպատակային շուկաներում,
8) տարբերակել սպորտային զբոսաշրջային արդյունքը, ձևավորել նոր, մրցունակ զբոսաշրջային արդյունքներ,

9) ապահովել ամբողջական վիճակագրություն, որակյալ հետազոտություններ, ուսումնասիրություններ և վերլուծություններ` ի նպաստ սպորտային զբոսաշրջության բնագավառում պետական քաղաքականության արդյունավետ մշակման և իրականացման,

10) կատարելագործել և ընդլայնել սպորտային զբոսաշրջության բնագավառում մասնագիտացված կադրերի պատրաստման, վերապատրաստման և մասնագիտացման համակարգը,

11) ընդլայնել սպորտային արշավների, մրցումների, էքստրեմալ սպորտային շրջագայությունների (տուրեր), սպորտային զբոսաշրջության կազմակերպման համար զբոսավարների և ուղեկցորդների պատրաստման դպրոցների կազմակերպման և իրականացման գործընթացը,

12) խթանել սպորտային զբոսաշրջության նկատմամբ հանրային հետաքրքրությունը և շահագրգռվածությունը, շահագրգիռ կողմերի միջև ապահովել ընդհանուր տեսլականի ձևավորում ու արդյունավետ համագործակցություն,

13) աջակցել սպորտային զբոսաշրջության բնագավառում գործող, մասնավոր հատվածը ներկայացնող կազմակերպությունների գործունեությանը, ամրապնդել և շարունակաբար ակտիվացնել միջազգային համագործակցությունը,

14) ապահովել սպորտային զբոսաշրջության բնագավառում հասարակական կառույցների և անհատների իրավունքների լիարժեք իրականացումը: 
VIII. ԱՌԱՎԵԼՈՒԹՅՈՒՆՆԵՐԸ

48. Սպորտի և սպորտային միջոցառումների կարևորումը զգալի դեր ունի բնակչության առողջության պահպանման և բարոյագիտական արժեքների գնահատման, ինչպես նաև բնակչության սոցիալապես խոցելի խմբերին աջակցելու գործում: 
49. Անվտանգ և առողջ, բոլորի համար մատչելի սպորտի զարգացումը՝ որպես կյանքի որակի, հասարակության մեջ ինտեգրման աջակցության և սոցիալական կապերի ամրապնդման միջոց, կոչված է նպաստելու քաղաքացու կողմից իր անհատականության և պատասխանատվության գիտակցմանը:

50. Սպորտով զբաղվելը և տուրիստական նպատակների հետ այն համատեղելը նպաստում են նոր ունակությունների ձեռքբերմանը, նոր հանդիպումներին ու ծանոթություններին և կարող են հանգեցնել հակահասարակական վարքագծի մակարդակի իջեցմանը: 
51. Բնակչության ֆիզիկական ակտիվության գործունեության մեջ իրենց կարևոր դերը կարող են ունենալ զանգվածային սպորտի շրջանակներում մշակվող և իրականացվող համալիր ծրագրերը՝ որպես առողջ ապրելակերպի բաղկացուցիչ մաս։ 
52. Զանգվածային սպորտը կոչված է լուծելու սոցիալ-տնտեսական շատ հիմնախնդիրներ. այն համախմբում է հասարակությանը, երիտա​սարդությանը զերծ է պահում վատ սովորություններից ու զբաղմունքներից, բարձրացնում է կյանքի որակական մակարդակը:
53. Սպորտային զբոսաշրջության բնագավառում արվող ներդրումները նպաստում են Հայաստանի Հանրապետության կառավարության կողմից մշակվող միանգամից երեք առաջնահերթությունների զարգացմանը․ 

1) Տնտեսական զարգացում։ Խոշոր միջոցառումներ հյուրընկալելն ու դրանց իրականացումը ունի հետևյալ առավելությունները․
ա) նպաստում է ինչպես ուղղակի, այնպես էլ հովանավորչական ներդրումների ավելացմանը,  

բ) նոր աշխատատեղեր են ստեղծվում և մարդկային ներուժը նոր հմտություններ է ձեռք բերում, 
գ) ուղղակի և անուղղակի ծախսերը հետագա տնտեսական զարգացման համար ուղղակի արագացուցիչներ են, 
դ) հաջողությամբ հյուրընկալված միջոցառումներն ինքնին արտակարգ գովազդային արշավ են դառնում, 
ե) խոշոր և գերխոշոր միջոցառումների իրականացումը հաճախ պահանջում է նախնական ենթակառուցվածքների ստեղծում։ Սա ավելի լայն հասկացություն է, քան պարզապես սպորտային հարմարությունների կառուցումը։ Այն ներառում է նաև տրանսպորտը, կապի միջոցները և այլն։ 
2) Սոցիալական համախմբվածություն և զարգացում։ Տնտեսական զարգացմանը գրեթե հավասար են դիտարկվում ահռելի սոցիալական օգուտները, որոնք հնարավոր է քաղել սպորտային զբոսաշրջությունից։ Դրանք ներառում են՝
ա) 
ազգային հպարտություն, 

բ)
առողջ բնակչություն, 
գ)
սպորտի օգտագործումը երկրի տնտեսական զարգացման գործում,  

դ)
համայնքների զարգացում, 

ե)
պայքար սոցիալական չարիքների դեմ, 
զ)
դրական ազդեցությունը բնակչության երիտասարդ հատվածի վրա, 
է)
կայուն, երկարաժամկետ ծրագրերի իրականացում:

3) Քաղաքական կայունություն։ Ապացուցված է, որ սպորտային զբոսաշրջության քաղաքական կայունության և սոցիալական բարգավաճման ամենատեսանելի ցուցիչն է մեզ նման զարգացող երկրի համար, ինչն էլ հենց աշխարհում հատուկ ուշադրություն կարող է գրավել։ Սպորտային զբոսաշրջությունը զարգացնելու վերջնանպատակ պետք է համարվեն խաղաղության ամրապնդումը, համագործակցությունը և սպորտի համաշխարհայնացումը, ինչպես նաև՝ ազգային դիմագծի պահպանումն ու ուժեղացումը։   
IX. ՖԻՆԱՆՍԱԿԱՆ ԳՆԱՀԱՏԱԿԱՆ
54. Սպորտային զբոսաշրջության զարգացման հայեցակարգով առաջարկվող լուծումների ֆինանսական գնահատականը հնարավոր կլինի տալ այդ լուծումների իրագործմանն ուղղվող ծրագրերի (այսուհետ` Ծրագրեր) մշակման արդյունքներով: Ծրագրերի ֆինանսավորման աղբյուրներ կարող են լինել պետական և համայնքների բյուջեները, մասնավոր հատվածի ներդրումները և նպատակային նվիրատվությունները, օրենքով չարգելված այլ աղբյուրները: Ծրագրերի միջոցառումների իրականացման համար կրթության և սպորտի ոլորտների գծով պետական աջակցության մասով ֆինանսավորումը կարող է նախատեսվել համապատասխան բյուջետային տարիների համար պետական միջնաժամկետ ծախսային ծրագրերով և պետական ու համայնքային բյուջեներով սահմանվող ծախսերի սահմանաչափերի շրջանակներում՝ ելնելով ծախսային առաջնահերթություններից:

X. ԱՄՓՈՓ ԵԶՐԱԿԱՑՈՒԹՅՈՒՆ
55. Սպորտային զբոսաշրջության զարգացման նպատակը երկրում սպորտային-առողջարարական զբոսաշրջային համալիրի ստեղծման համար օպտիմալ պայմանների ստեղծումն է, որը կներգրավվ առավելագույն թվով մարդկանց՝ անկախ տարիքային և սոցիալական խմբերից և կյանքի կկոչի սպորտի ժամանակակակից տեխնոլոգիան, ակտիվ հանգիստը, անձի հոգեբանական և ֆիզիկական զարգացումը։ 

56. Սպորտային զբոսաշրջության հայեցակարգի հիմնական էությունը սպորտային զբոսաշրջությունը Հայաստանում զարգացնելու հնարավոր ուղղություններ գտնելն ու դրանք կյանքի կոչելն է։

57. Հայեցակարգը հիմք է սպորտային զբոսաշրջության զարգացման համար անհրաժեշտ միջոցառումների մշակման համար, որոնք ենթադրում են պետական և օրենսդիր մարմինների, կառավարության, տեղական ինքնակառավարման մարմինների, զբոսաշրջային, հասարակական, ինչպես նաև բոլոր շահագրգիռ կառույցների ջանքերի համատեղում։ 

58.  Հայեցակարգի նպատակին կարելի է հասնել հետևյալ քայլերի իրականացման դեպքում.
1) ստեղծել օպտիմալ կազմակերպչական և ֆինանսական համակարգ սպորտային զբոսաշրջության բնագավառում՝ հիմնված պետական, հասարակական և մասնավոր հատվածների համագործակցության վրա,
2) քաղաքային, ինչպես նաև լեռնային վայրերում սպորտային զբոսաշրջության  զարգացման համար անհրաժեշտ ենթակառուցվածքների և ծառայությունների ստեղծում ու մշտական վերահսկողություն,
3) ստեղծել պետական-հասարակական համակարգ՝ սպորտային զբոսաշրջության  ոլորտի կադրեր պատրաստելու համար,
4) պետական և մարզային նպատակային ծրագրերի իրականացում՝ ուղղված սպորտային զբոսաշրջության զարգացման համար անհրաժեշտ սոցիալ-տնտեսական պայմանների ստեղծմանը,
5) ստեղծել մշտապես գործող տեղեկատվական և տարածման համակարգ՝ ուղղված բնակիչների և արտասահմանյան զբոսաշրջիկների հետաքրքրությունները  բավարարելուն և մշտապես թարմացվող տեղեկատվություն տրամադրելուն։
59. Զարգացում ապրող բնագավառը առավել արդյունավետ կգործի, երբ հնարավոր լինի նորագույն տեղեկատվական ցանցի միջոցով ստեղծագործաբար մոտենալ  խնդիրների լուծմանը և լուրջ փոփոխություններ կատարել սպորտային զբոսաշրջության  բնագավառում աշխատանքների կազմակերպման գործընթացում: 
60.   Թեև Հայաստանում արդեն իսկ իրականացվել են մի շարք խոշոր մարզական միջոցառումներ, ամեն դեպքում կարիք կա հետագա առավել ընդգրկուն մարզական միջոցառումներ հյուրընկալելու։ Ձեռնարկված միջոցառումները պետք է լինեն լայնածավալ, հետևողական, պետական կառավարման և տեղական ինքնակառավարման տարբեր մակարդակներով և տարբեր մարմինների միջև համաձայնեցված: Մեծ աշխատանք պետք է կատարվի ավանդույթներ ունեցող մարզաձևերի զարգացման և դրանց շուրջ հետաքրքրությունը ինչպես հայաստանցիների, այնպես էլ Հայաստան ժամանող զբոսաշրջիկների շրջանում մեծացնելու համար: Հանրապետության տնտեսական աճը հնարավորություն կտա զարգացնելու ոլորտը, բարձրացնելու ոլորտում բնակչության ընդգրկվածության մակարդակը:

ՀԻՄՆԱՎՈՐՈՒՄ

«ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ  ԶԱՐԳԱՑՄԱՆ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ

Սպորտային զբոսաշրջության զարգացման հայեցակարգը (այսուհետ՝ Հայեցակարգ) մշակվել է Հայաստանի Հանրապետության սպորտի և երիտասարդության հարցերի նախարարության կողմից՝ հիմք ընդունելով Հայաստանի Հանրապետության կառավարության 2016  թվականի հունվարի 12-ի № 122-Ն որոշման № 2 հավելվածի 116-րդ (նախկին 85-րդ) կետի պահանջները: Հայեցակարգը ծառայում է որպես ուղղորդիչ միջոց հանրապետությունում սպորտային զբոսաշրջության զարգացմանը վերաբերող հարցերի լուծման համար:

   «Սպորտային զբոսաշրջության զարգացման հայեցակարգին հավանություն տալու մասին» Հայաստանի Հանրապետության կառավարության արձանագրային որոշման ընդունմամբ լուծում կստանան սպորտային զբոսաշրջության բնագավառում հայեցակարգում արծարծված խնդիրները: 
ՏԵՂԵԿԱՆՔ

«ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ  ԶԱՐԳԱՑՄԱՆ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ
ԵԿԱՄՈՒՏՆԵՐԻ ՓՈՓՈԽՈՒԹՅԱՆ ՄԱՍԻՆ
«Սպորտային զբոսաշրջության զարգացման հայեցակարգին հավանություն տալու մասին» Հայաստանի Հանրապետության կառավարության արձանագրային որոշման նախագծի ընդունման կապակցությամբ Հայաստանի Հանրապետության 2018-2024 թվականների պետական բյուջեում կամ տեղական ինքնակառավարման մարմինների բյուջեներում եկամուտների և ծախսերի ավելացում չի նախատեսվում:
ՏԵՂԵԿԱՆՔ

«ՍՊՈՐՏԱՅԻՆ ԶԲՈՍԱՇՐՋՈՒԹՅԱՆ  ԶԱՐԳԱՑՄԱՆ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՐՁԱՆԱԳՐԱՅԻՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ
ՆՈՐ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ
ԱՆՀՐԱԺԵՇՏՈՒԹՅԱՆ ՄԱՍԻՆ
«Սպորտային զբոսաշրջության  զարգացման հայեցակարգին հավանություն տալու մասին» Հայաստանի Հանրապետության կառավարության արձանագրային որոշման ընդունման կապակցությամբ նոր իրավական ակտերի ընդունման անհրաժեշտություն չի առաջանում:

